
西安府志卷第三十四

　　人物志

明

楊爵明史字伯修富平人家貧年二十始發篋讀書兄爲

邑掾以他累連爵爵從獄中上書白兄𡨚令立出之舉嘉

靖八年進士授行人奉使楚藩還朝時上方議禮爵言臣

至湖廣見百姓多萊色假令周公禮文盡行抑何補于飢

饉之艱上爲下疏發賑攺御史乞終養母卒廬墓三年起

補御史疏言大學士夏言欺天罔人翊國公郭鄖巨惡大

奸凡此任用皆足失人心而致危亂又請止上木之功開

諫諍之路屏邪妄之術以慰人心以祈天祐上怒逮繋詔

獄杖幾死五年上修元敎神降于箕請宥爵上釋之未彌

月而上爲箕神造臺尚書熊浹極言不可上曰吾固知釋

爵諸妄言者立至矣復逮還繫獄爵抵家僅十日也又三

年內殿火上於火光中聞神語呼爵名請釋之始釋歸二

年有大鳥止於舍爵曰楊伯起之鳥至矣兆其在我乎越

五日無疾而卒隆慶初贈光祿卿萬歴中謚忠介

鄒應龍長安志字雲卿長安人嘉靖丙辰進士授行人擢

御史紀事本末嘉靖四十一年五月以鄒應龍爲通政司

叅議時嚴嵩眷遇日隆言者或死或戌應龍欲具疏一夕

夣岀獵見一高山射之不中東有培壘樓俯平田有艸米

覆其上一矢中醒而悟曰此小兒東樓之兆也遂上疏劾

世蕃數其通賄敗行諸不法狀因及嵩植党蔽賢溺愛惡

子且曰如臣言不實願斬臣首以謝世蕃父子帝覽之心

動命嵩致仕而下世蕃于理賈志應龍後歷兵部侍郞廵

撫雲南以忤江陵致仕

孫丕揚賈志字叔孝富平人嘉靖中進士授行人時分宜

熖熾走其門者如市丕揚獨不往壬戌授御史陞大理寺

右丞時新鄭用事以夙憾嗾其党詆之坐落職新鄭罷去

以臺臣薦起廵撫保定増設紫荆關邊牆一千九百餘里

金湯屹然以不能事權璫馮保忤江陵引疾歸又以薦起

應天府尹轉戸部左侍郎丕揚辭疾不赴辛卯以撫按㑹

薦起刑部尙書大同變起上入蜚語逮總督魏學曾乃抗

言學曾爲國家剪除元憝忠烈茂著大功埀成用肘掖萋

菲遽加挫辱恐傷天下忠義之心上釋勿問攺都察院左

都御史命各道御史㑹集諸事宜爲書名曰廵方總約至

今御史奉爲功令陞吏部尚書時党議方興丕揚抗疏極

論而諸臣互相傾危國事日壞乃掛冠歸里性亢率爽豁

與人交不設城府不念私怨凡國家大政如九邊河漕皆

確有碩畫念天下安危托于諸撫臣再柄銓衡獨以遴選

撫臣爲兢兢一時建牙擁旄皆卓然爲世名臣

秦登咸寧志字允陞咸寧人嘉靖元年舉人選昌平學正

嚴立課程作興士類擢同知鳳陽淮决築堤造梁於泗工

役之費皆所自措㑹歲饑請賑全活甚衆㝷補四川順慶

肅淸軍政陞崇王府長史以輔導自任吿歸卒子可久字

孟徵舉嘉靖丙午鄉試謁選揚州通判攝江都事廉明勤

愼陞知濱州濱城壞可久爲修築之屹然保障賈志弟可

大字仲容嘉靖中進士授東光令丁外艱起補光山令以

績最擢兵部武選主事歷員外郞考察武臣不避權貴㝷

陞山西叅議擢四川副使兵備建昌値土㓂沙氐亂撫鎭

主勦可大主撫竟以撫定陞山西行太僕卿兵備寧武致

仕可大博通五經尤長於詩弟可貞字秀章萬歴中進士

爲富順令有善政

盧紳賈志字汝佩咸寧人嘉靖癸未進士知遂寧縣有水

患築堤植柳水害永消累擢湖廣副使撫治荆南荆南界

連川貴諸蠻搆兵連歲上怒下守臣會議紳曰蠻性蠢爾

若繩制太嚴恐生他變不若開諭利害俾罷兵息民足矣

從之兵遂解陞江西叅政瑞州㓂起單車諭散其黨擢貴

州按察使衛指揮貪暴激變軍士連結諸蠻爲亂紳至執

首惡餘悉宥之進布政司攺順天府尹時有勲貴奪畿內

民田數百頃關說京兆紳力拒之擢戸部侍郞總督倉塲

兼理西苑農事淸查積貯餘米二十餘萬石以裕國儲拜

南京戸部尚書

閻溥賈志字充周興平人嘉靖癸未進士授刑部主事時

光祿崔卿子殺人其子故宰相甥曲爲請溥謝曰僕與相

公均有官守朝廷法顧爲相公屈耶竟論如律岀守保定

路當四衝兵衛雜揉豪右戚畹武斷漁獵溥一切持以法

毋敢肆者癸巳大同搆變朝命勘撫反側向化晉副浙臺

以爲郡時與臺使抗禮捃摭舊事論罷

秦世顯通志字子修涇陽人嘉靖癸未進士任饒陽知縣

饒地瘠訟繁多盗世顯裁决如流案無停牘會有大盗入

境世顯親獲渠魁一人餘俱生擒而還自是境內無盗眞

定數有㓂患世顯一戰而平年二十三卒

杜世爵畿輔志涇陽人嘉靖戊子舉人任內邱知縣㑹世

宗南廵供應孔繁世爵俄頃立辦擒刁頑呂崇仁李政等

殺于獄築金堤官莊淸修尹村四堡置錦鏽堂鶴度嶺二

口民依頼之

趙瀛賈志字文海三原人嘉靖已丑進士初授章邱令歲

饑賑濟全活甚衆除㐫緝盗民頼以安擢知嘉興府轉兵

備易州道邊功甚偉遷山東叅政歸里　笥蕭然嘉興府

志瀛知嘉興府事政尚剛毅多所興革疏濬城河以其土

運之南湖建烟雨樓時田多逋糧吏緣爲奸乃分田地山

蕩二則賦額均平迄今頼之

馬書林高陵志字子約高陵人嘉靖已丑進士初授河南

輝縣令申減上稅田三百餘頃攺洩久潦地爲田五百餘

頃有江西富民王冠者買人童男女合藥事發冠求書凂

囑且饋千金林一無所受寘之法陞河南汝寧知府時豪

宗暴虐書林申革崇王府長史軍校充發邊衛者二十餘

人汝民以安轉四川保寧府申減絲綾之累陞四川按察

司副使未任卒

馮友賈志字益卿長安人性孝友篤志講學學者稱兑泉

先生嘉靖甲午舉於鄉歴任岢嵐知州築城濬濠邊圉以

固調忻州以募商飛輓繕修邊垣有功晉保定府同知時

嚴嵩當國其僕嚴年以侍敎生刺來謁友見刺卽笞其人

年恚嗾鹽院吳某論歸

左思明耀州志字五河耀州人嘉靖甲午舉人爲永城令

修城建橋設倉攺驛立太邱書院敎士政績卓然陞知趙

州

王宗堯字汝敬由天性字純夫富平志俱富平人嘉靖時

舉人宗堯知郫縣興水利設社學天性判合州擒巨盗勸

農桑蜀人咸德之

崔璉高陵志字宗商高陵人嘉靖中貢生爲崇慶州判抑

豪強解𡨚誣常祿外豪髮不取吿病貧不能歸上官爲給

路費始還里

王三聘盩厔志字夢莘盩厔人嘉靖乙未進士授犬理評

事讞獄多所平反擢僉事河南督屯政兼理驛傳時南陽

諸屯半侵於豪糧數影射三聘釐剔一淸郵逓供應困絀

規畫節省改僉事四川㑹都蠻猖獗三聘主安撫同事者

議不合遂歸里　笥蕭然

薛騰蛟渭南志字時化渭南人嘉靖乙未進士授長治令

均賦役恤鰥寡政平民阜累遷四川僉事分廵川東卿尹

錢若愚貪墨無顧藉騰蛟按劾之大盗銅梁朱洪受太平

袁廷佐刼掠負固騰蛟擒剿殆盡征苗之役騰蛟監蜀兵

入楚轉饟以時人人用命俘斬七百級㨗聞陞山西叅議

分治大同犬同遭悍卒變當事者務爲姑息騰蛟以嚴治

之一軍肅然遷副使歸不復仕

張紹芳鄠志字孝先鄠人嘉靖丁酉舉人初仕襄陵高平

教諭正身率士遷沁水令廉介自守請托不行調五臺築

城禦㓂修學育才比倅順天名譽益著冡宰張元洲知其

賢擢河間同知嘗攝府篆庫吏進羡餘三百金叱去歸里

　槖蕭然

喬世寧賈志字景叔耀州人嘉靖戊戌進士授南京戸部

主事以僉事按川南時行郡縣獎良罰惡陞湖廣督學庚

辰爲河南叅政有詔募兵河南世寜部署嚴整時裁損供

費諸應募惡少多道亡且擄掠獨大梁士卒無一不法者

㝷督餉小灘小灘商賈閉糶轉餉無由輸官因卽其直以

爲利世寧令轉餉者分糴旁邑奸商失利民甚便之擢四

川按察使以憂歸

王邦憲賈志字後泉耀州人祥符令王志孫嘉靖庚子舉

人初授徐溝令政聲茂著陞萊州府通判除舊守魚戸之

私去劉瑾蜡税之苦萊人頌德建祠憲文章氣節關輔稱

美子孫爲紳士者至三十餘人年八十四卒耀州志長子

國字伯禎萬歴丁丑進士以庻常授浙江道有權要占民

田數千畝悉核實歸之督學江南所㧞士如朱之蕃顧起

元等皆葢代才復掌河南道管京察備櫬陳封事劾權貴

直聲震朝野乞歸終養㝷起山西副使時中使勢熖薫灼

窘辱寮佐國開陳大義頓令折服由是大僚方不庭謁宦

官擢兵部侍郞廵撫保定歲荒賑饑全活甚衆大盗劉應

第等聚衆倡亂國討平之絕饋遺肅屬吏嚴保甲廣積儲

善政犂然晉陞蘇督疾作乞歸圖邦憲第三子萬歴丙子

解元丙戌進士任翰林典試福建多㧞竒俊歴陞吏部右

侍郞以讒去起禮部尚書泰昌登極特召起用㑹帝崩憂

畏朝事歸家病卒圖生平立朝不耦邪黨經筵多所啓沃

纂修國史率皆實筆諡文肅

趙忻盩厔志字子樂盩厔人嘉靖辛丑進士授長洲令長

洲煩劇難治忻撫恤備至獨於黠吏按罪無少貸晉刑部

郞中岀守保定時値歲䘲忻開倉賑之備兵冀州飭器練

士隱負長城之望治兵山西廵撫應天所至務鎭靜持大

體汚吏皆惴惴以名節自飭

師桂賈志字近溪臨潼人嘉靖癸卯舉人任靑州守治礦

盗决梗獄人服其威明時倭㓂犯浙檄令監司守令部六

軍郡良家子往禦之桂毅然請行親履行間矢石弗避總

督胡林疏薦其才遷守大同奏豪宗不法者九人咸寘于

理其歲祿匱乏者以時給之一時豪横咸畏愛焉

任璜賈志字伯玉臨潼人嘉靖甲辰進士授成都府推官

監守倉糧時月俸皆倍支致倉曹多累璜釐其𡚁岀納如

數有松潘指揮坐監守盗應抵罪或爲乞貸許賂以金璜

寘之法時當事要功者請加兵瀘叙等衛璜按其迹實未

叛力請罷師後徵苗兵備邊無不奉命造釁者遂被劾去

璜得褒擢任給事中以母老歸養卒臨潼志兄佩字鳴玉

逹州學正有經濟才

南軒賈志字叔後渭南人嘉靖甲辰進士除刑部主事攺

吏部較京闈試甄拔皆時俊擢四川副使遷山東叅議墨

吏望風解綬以老致仕渭南志子憲仲字子章萬歴甲戌

進士授棗強令邑城卑薄憲仲修築遂稱保障抑豪宗發

隱盗斷武邑寧晉疑獄利頼甚溥丙子秋奉徼按邊徧歴

紫荆等關凡論斥堠修廢軍餉贏縮將領賢不肖悉當碩

畫以勞卒

黄扆咸寧志字思瞻咸寧人嘉靖丁未進士授衛輝府推

官時鄭府以諌忤世宗人乘機誣奏爲逆上怒命三法司

按之扆訊鞫獨直其𡨚陞工部主事居淮上會兵變扆通

商儧運開屯覈餉吏不敢奸叛軍帖服陞知彰德府致仕

孫一正渭南志字格卿渭南人嘉靖癸丑進士授戸部主

事歴遷山西叅政駐汾陽時雲朔多警一正拊民振伍卓

有方畧歴順天府尹振刷綱紀釐剔奸蠧部內肅淸㝷以

病免一正性負貞毅尤篤于孝友賈志子琡字成玉萬歴

乙未進士授東光令興利袪蠧調翼城翼城民疫俗悍琡

均徭薄賦慈愛有加擢水部主政愼岀納革積𡚁以勞瘁

致疾卒

孟重渭南志字汝器渭南人嘉靖癸丑進士歴固始仁和

滑縣令以才著名累遷懷慶郡守擒盗魁李應乾㝷陞河

南叅政分守大梁復以擒巨盗擢僉都御史廵撫上谷終

兵部右侍郞

李世逹涇陽志涇陽人嘉靖丙辰進士授戸部主事歴陞

僉都御史廵撫山東督漕河以寶應湖險惡歲漂舳艫無

算請開越河以殺水勢爲百世利晉南吏部尚書甄汰悉

當後人爲刑部尚書多所平反時權璫勢張甚世達疏先

治禁近供事徐正首惡以杜禍源巳爲左都御史申明憲

典俾廵撫無得以問饋相遺包苴盡絕卒諡肅敏

朱擢渭南志字徵庸渭南人嘉靖已未進士授安邑令政

在惠民不阿上官以執法左遷廬州府敎授正已率士累

擢南戸部主事𣙜稅杭州往司稅者以羡多爲能擢獨減

如額㝷調戸部主事榷都門稅請託盡絕歴遷員外郞中

鄖陽太守政務大體戒苛察鄖人尸祝

劉自化賈志字伯時高陵人嘉靖乙丑進士除刑部主事

司崇文稅令商客以物自占寛算綿額商困大甦司草塲

𨚫千金饋司太倉銀庫得前盗臣主名奏治之大司徒以

漕糧過期遣自化往督自化并道抵淮布憲令漕艘争先

至徐城河忽夜决自化披衣大呼巨艦載土塞城城完漕

糧無恙除岳州臨湘故無城取關市賦成城民不告勞平

江盗岀没吏莫能討自化入境擒巨魁散其餘黨攺守登

州築城如臨湘靑登菜三郡逋賦至萬上書陳之司農蠲

逋稅而奪其俸自化曰以吾俸省民脂膏吾所受贏矣兩

調山東浙江都運使俱以廉稱遭父喪歸遂不岀子復初

字貽哲萬歴癸未進士授戸部主事調兵部時有事朝鮮

大司馬欲以封貢覊縻之復必力言不可岀守上黨歲饑

民多轉徙時苦地産之征乃㑹計庫藏餘金補之又省站

銀歲千兩以牛種給民墾田萬餘畝積粟至二千石郡乃

饑而不害㝷以飛語降廣東市舶提舉粤有稅銀五十萬

素不及額中使持之急復初反復開說歲止賦十二萬擢

淮安同知後持憲瀘川川人曾良弼唆土官攻筠連城復

初計擒良弼父子斬之土官奢崇民與雷安民閧復初遣

人諭止之㝷勅駐陽和順義與索　陰相結七年不貢復

初至築城堡練戎馬遂通貢如故調薊門陞太常吿歸

趙應龍涇陽志字時化涇陽人嘉靖乙丑進士授伊陽令

伊賦輕重不均應龍以九等定民賦賦乃平調臨淮有尸

浮水不行應龍宻廉得三人擕一婦同舟者收鞫之乃婦

殺其夫而投諸水也論殺三人政治赫然行取湖廣道監

察御史按屯牧事減騶從薄供億條奏數上皆關治理惜

未竟其用而卒孫虞佐萬歷丙午舉人歴官汝州兵備居

官有廉操先任揚州府俗稱爲趙不要云

王繼祖咸寧志字克紹咸寧人性孝友隆慶戊辰進士授

兵部主事監稅山海關謝絕饋遺陞武庫司郞中諸司支

費甚繁繼祖謹出納明簿記陞河間知府政聲爲畿輔最

以直道不容罷歸薦起補南陽知府當歲歉流移載道繼

祖多方賑濟全活數萬㝷陞副使告歸

劉四科涇陽志字健菴涇陽人隆慶辛未進士沉毅廉簡

由長治令陞吏部主事累擢太僕卿或言牧馬地稅可得

數萬金四科三抗疏止之群璫讒阻百端上卒從四科議

時畿甸屢年大水四科請寬舊逋緩并征又請帑金賑濟

上疏言天下者陛下之天下也陛下不圖安天下天下將

何所寄上嘉其切直卒于官

韓希仁涇陽志字孟元涇陽人萬歴癸酉舉人授高宻令

勸農給種三年積倉穀三萬餘石荒歲民頼以生陞知潁

州平康中有陰殺游子弟者具首子弟殺娼自刎希仁曰

卽具首者殺之也竟抵死丁艱補濵州濱有巨盗爲院司

役或首之希仁佯叱曰安有公役爲盗者乎故毁其狀宻

報院司請付法賊黨遂絕陞襄陽同知淸軍伍稽尺籍覈

虚糧積𡚁一淸督修老農堤以悍水患屹爲江漢保障

晉臣賈志字孟藎長安人父爵官西域兵馬司戆直有聲

臣萬歴間貢生任光祿寺署丞狷介自持常俸外纎毫無

所取從孫調元爲舘陶令救荒恤貧多所全活以守城功

陞兵科給事中

李士達賈志字伯順三原人萬歴甲戌進士授中牟令擢

南京江西道御史謇諤著聲忤江陵出爲四川僉事會天

全黎州永寧三土司亂平之擢叙州叅議征賊有功歴陞

四川布政使管川東事單騎往征流賊事甫定以艱歸遂

不復岀

武紹祖涇陽志字克光涇陽人萬歴壬午舉人初授濟寧

州學正歴遷四川保寧知府三巴産茶久爲民患紹祖悉

蠲去鹽課故榷井井有枯有實有鬻按井而榷無得免者

而新井以供他費紹祖獨以新井應榷啇困大蘇擢兩淮

鹽運使卒

賈嶼渭南志字魯玉渭南人萬歴壬午舉人授襄垣諭㝷

令崞邑革冗稅墾荒田興水利招流移葺廟學繕城池聼

訟公平民以不𡨚條上邊務十餘事著爲令三年移大同

通判辭歸

張國祥賈志字角善臨潼人萬歴初進士以禮學自任生

平言笑不苟歴官戸禮二垣與楊左諸人同心持正抗論

危言每諫草一岀天下爭傳之

李三才帶經堂集字道甫臨潼人萬歴甲戌進士少負志

節與南樂魏允貞長垣李化龍以名世相期許允貞爲郞

抗掄時相左遷道甫以戸部郞論救亦譴外自此聲稱籍

甚屢遷卿寺以僉都御史總督漕運加戸部尚書萬歴中

中人岀筦礦稅横行恣睢陳奉在淮尤無狀道甫悉心力

與之搘拄牢籠駕馭神廟用其言撤奉胥得安枕

孫瑋帶經堂集字以貞渭南人萬歴五年進士由行人考

選給事累遷至保定廵撫嚴法令剔蠧獘節浮費廣儲蓄

民頼以安陞兵部尙書管左都御史事瑋性忠純敢直諫

㑹星變上疏言陛下宜猛力囘心乾乾夕愓疏入不報遂

乞歸天啓元年起南吏部尚書轉北仍掌左都事卒瑋未

卒前一日效古人尸諌遺書上陳天災迭見民不聊生陛

下欲圖治莫如固結人心欲結人心莫如汲用善類如輔

臣劉一燝憲臣鄒元標詞臣文震孟等宜聼臣言漸次簡

擢疏入不報未幾魏忠賢用事斥爲東林黨人矯旨削奪

爲民崇禎初復原官謚莊毅

王九儀長安志字維邦長安人萬歴丁丑進士爲淄川令

有善政徵拜御史以激揚自任廵視皇城劾中貴人不得

跨馬禁中及廵視光祿條議一疏皆人所難言㝷以僉事

分廵大梁以病告歸

許守恩涇陽志字誠齋涇陽人萬歴庚辰進士授鄒縣令

有異政擢河南道御史連疏建元良正宮體直聲動海內

有宦者驕橫不法守恩憤甚振臂毆之諸閹奪氣岀爲河

南驛傳㝷移覇州兼攝天津益振刷無所畏避有撓法者

卽權倖不少貸以言事觸宸怒逮廷杖下獄久之得釋歸

里

王紹先通志字伯生咸寧人三原籍萬歴癸未進士任主

事監修潞府省費鉅萬奸璫忿甚䧟之詔獄㝷謫山東運

判後復主昌平糧務紏劾奸璫再謫代州同知丰稜愈峻

稍復南刑部員外郞家居修陝西通志

楊光訓賈志字汝若渭南人萬歴丙戌進士授南充令補

閬中興學賑荒爰書吏議咸自爲狀稱神君焉選山東道

御史督課兩淮請罷増引復京掣鹽政一淸時三殿災上

書極陳時政闕失言多批逆㝷攺廵漕卽奏督河督漕當

歸併一臣巳按東省稅使馬堂以峻刻激亂光訓單騎往

諭罪首事者餘得貸一方安堵復疏罷礦稅備陳蠧國之

害長陵明樓災再上修省實政言更剴切遷順天府丞卒

劉芳賈志字爾聲渭南人萬歴丙戌進士授行人與魏大

中以名節道義相尚奉使衡鄭二藩謝絕筐篚淸望蔚然

授湖廣道御史首劾邊境失事諸臣繼陳屯田錢法四事

皆次第報可廵視九門鹽法劾私販中官任兆元任二等

論如律轂下肅然督長蘆鹽課疏解鹽法專委解官不更

煩竈戸並著爲令山東經白蓮亂兵旱相仍請免鄒騰七

邑歲額山左以安時逆璫魏忠賢千政芳與十三道合疏

論列劾忠賢言甚切直不報督學南畿以內艱歸㝷爲璫

䧟奪職璫敗以臺省薦還原官

武之望臨潼志字叔卿臨潼人萬歴已丑進士宰霍邱江

都皆有能名擢吏部㝷主文選直忤當路攺兵曹歸里閉

門講學遠近爭師事之後備兵海葢調永平臺頭營缺餉

兵譟城下僉議藉府縣別貯給之之望持不可曰萬一他

營效尤又何以應自臨賊以溫言慰散洊歴諸卿晉大中

丞廵撫登萊劾總兵毛文龍驕蹇有登撫可裁一疏以少

司馬總督陝西三邊軍務士卒缺餉謀作亂廉治其魁一

軍肅然卒官子獻哲天啓進士歴四川副使廸哲辛酉舉

人皆賢達有父風

史記事賈志字義伯渭南人萬歴乙未進士兩任邑令敎

養兼舉及擢西臺直言敢諫權貴側目按楚尤多異政遷

光祿少卿終以觸忌罷歸

王豫立賈志字定甫涇陽人萬歴乙未進士歴尹稷山嵩

縣擢禮部儀制司主事主諸藩襲封事代藩寵妃欲以支

子易嫡謀巳就獨豫立不從兩疏請之始得正名嗣王以

魚鮓藏金報謝豫立叱之尋擢觀察使正巳率屬墨吏皆

爲歛跡由河南左轄陞南光祿卿見璫𦦨方熾上疏請休

悠遊林下者十年

李喬崙賈志字孕秀高陵人喬崑弟萬歴丙午舉人官永

平府司理備陳八苦皆經濟名言爲御史敷奏甚多彈劾

魏忠賢疏其最著者歴官叅政

薛大中賈志字允執三原人萬歴庚戌進士授寧陵令調

太康補黃縣益勵淸操運遼海米豆二萬有竒開聖水黃

城龍灣泉田千頃擢刑科給事中陳六事抗疏言移宮紅

丸梃擊諡法議奏剴切後以疾吿歸

周文煥賈志字堯章富平人萬歴庚戌進士初授諸城知

縣損俸賑饑以卓異上聞歴陞文選郞中時魏璫欲相逆

党崔呈秀文煥持之不應璫婿閻靑雷欲超選終弗得璫

怒矯旨令冡宰自爲政弗聼選郞煥知禍及引疾罷竟以

憤卒

叚展續表忠記涇陽舉人歴自在州知州轉餉岀關駐瀋

陽時日暈異常展移牒經畧言天象示警宜預飭邊防踰

月瀋陽城破展死之

党還醇賈志字子眞三原人天啓乙丑進士爲良鄉令有

聲巳巳城破死之妾媵及僕死者十二人事聞贈光祿寺

丞

秦三輔三原志字陸海萬歴戊午舉人令新城値吳橋兵

變直攻新城三輔率衆守陴身被七創而死

王之垣願學堂集字伯鎭其先臨潼人避亂涇陽㓜而通

敏父捐舘舍年方十歲袒而號十四推擇爲弟子員敎授

里中得糈養母豐甘中程母臥病跬歩不離病劇嘗惡驗

甘苦露禱中庭請減年以益母筭殁則哀毁骨立𦵏畢廬

於墓左后土祠偃息攀號棗樹悴而復榮三年如故萬歴

元年貢於鄉

馬珵賈志字允莊涇陽人貢入太學一夕夣母病覺心愓

明日馳歸見母果病遂養母不仕郊行得遺金坐以待頃

一人號泣至爲言賣女得此養老母卽與之後復周以粟

父卒哀毁骨立喪𦵏以禮服除授蘇州吳江縣丞

趙宏祚敦倫編三原人年三歲孤母李氏誓志撫之邑多

伏莽歲饑竊發宏祚方五六歲隨母避匿道遇冦欲刼其

母宏祚號泣跪拜賊不可宏祚引頸披胸乞賊手中刀欲

自殺以釋其母賊義之舍去稍長不樂讀書母督之泣曰

家貧無以養母願爲賈母聼之賈旣而有贏貲走江淮間

未一年欲馳歸同賈者怪之曰夜夣阿母呼我而號是必

苦憶我我心怦怦矣卽歸見母母泣撫曰人傳汝溺于水

余痛而呼幾不生矣汝今固無恙耶宏祚大痛曰奈何以

財故累阿母自是誓不離膝下飮食衣服晨昏起居率先

意而辦葢終其身孺慕不攺云

馬誠賈志長安人官指揮僉事少孤事母無違母殁蔬食

飮水泣血枕塊者三年及𦵏廬墓又三年馮恭定贈以孝

弟說

樊天叙馮㳟定樊貢士傳字敦夫西安人萬歴戊寅貢生

母病篤忽思爐餅苦厨無具者求諸里舍及歸母逝矣遂

悲悼終身不食爐餅廬墓數載人多不知年方強仕内子

見背終身不娶讀書蕭寺昕夕必整衣冠一言一動自少

至老無不斤斤繩尺

朱藴奇馮㳟定朱貧士傳字子節西安右衛人家貧甚僦

屋而居妻子織網巾爲生讀書古東嶽廟並日而食㑹其

子因差徭下獄天雨四日不食氣息奄奄時廟有大戸收

糧者黃冠因取其米爲粥以食藴竒曰此官米何可竊也

竟不食同舍生因出其食食之藴竒乃食劉孝亷必逵義

之白衛官出其子於獄嘗之市途有遺網巾二其子拾之

藴竒曰彼之失猶我之失也追而還之父早喪養母盡孝

母殁毁幾滅性生平苦節篤行一步不苟殁之日貧無以

爲𦵏聞義而賻者數百人

許汝淸賈志咸陽人父疾籲天願代父愈汝淸竟嘔血死

王應臻賈志鄠縣人家貧貿布養親歲荒養不繼澘然剪

髪造其鄰易粟食親臻與妻啖糠里人感其孝周之得脫

於厄又仇同張彦山俱富平人賣菜養親常以餅魚悅親

口而與妻同甘糟糠

李忍通志富平人貧而孝偶獄訟當對縣役羅武朱豪横

求忍不卽得遂繫忍母以行仍繩穿裳中辱之忍憤然曰

安有辱母若此尚可共戴天耶捶朱立死自詣縣請罪縣

官寘以法直指重其行改戌之

王一正敦倫編三原人萬歴十四年出粟賑饑撫按上其

事勅賜義士坊以旌之

牛應元賈志字兆坤涇陽人萬歴癸未進士初任光山知

縣創條編法與民休息剏建社倉積義穀六千三百石有

竒時光歲貢葛爲民累應元募匠自織自解三載政洽民

和有產麟之異陞四川道御史按鹺兩浙力剔奸竇廵方

應天時値權璫開礦借端擾富室應元捕其黨繩之法璫

稍稍戢累遷中丞撫南贛飭武備核將領㧞才能禁苞苴

立社學睱則坐臯比與諸生質疑問難拜南大理卿刑部

左侍郞予告歸

周道直賈志字泰字臨潼人萬歴乙酉舉人筮仕藁城河

水爲患築堤二百餘丈民頼寧居革行戸裁冗役以阜民

便俗爲務擢戸曹榷稅潯陽縣裁船課一萬三千金以蘇

商困歸來擕磁器數種而巳後守閬郡値渝州㓂變三川

震動道直親提一旅扼梁山之險以障全楚又義激石柱

土兵解成都圍方叙功引疾歸

崔國裕賈志字仲豐西安右衛人萬歴戊子舉人官泰州

知州招流亡墾荒蕪擒巨盗捐貲賑饑全活數十萬人子

爾進字抑菴萬歴甲辰進士授長子令躬行化導變悍俗

爲醇良擢御史廵鹽兩浙時議增額爾進力爲請命乃如

故按福建聞父有疾拜疏侍養卽日就道後歴戸部右侍

郞

黃道亨畿輔志咸寧人萬歴甲午舉人知祁州修文廟立

社學飭保甲均徭役覈詭派革耗羡未期月而政成歲荒

捐俸煑粥救濟招流民開渠墾田得數千畝利頼至今

李仙品賈志字雲卿高陵人萬歴乙未進士初知長治長

爲潞郡首邑歲貢紬疋舊例于道府縣日送様紬仙品力

請革除擢揚州江防同知嚴緝江賊累擢川北道㑹奢賊

猖獗奉勅監軍親冒矢石搗穴直入剪賊首奢崇明遷偏

沅廵撫復討安賊獲勝㝷告歸卒河南通志弟仙風崇禎

戊辰進士廵撫河南値流㓂披猖州邑殘壞甫下車百方

招撫湯陰西山士賊蜂起躬履行陣勦滅之城得不䧟

來儼然三原志字望之三原人萬歴乙未進士爲太和令

躬行阡陌勸課農桑有孝弟力田者表其閭戒飭士子烝

烝向化期月邑大治晉兵部職方主政

趙可行徐開熙撰傳字子達盩厔人究心時務丘法水利

無不精詳萬歴丁酉舉賢書爲中牟令政平治理數月調

永城時多盗當事議屯兵以禦可行請罷兵給民牛種事

遂定又歴夏邑卽墨二令安邱盗起擢萊州郡丞捕魁散

脅事平調太原督餉寧武招撫叛兵有功黔南土㓂起披

猖經畧薦之擢守思南可行明于兵事動中機宜未竟其

用而卒

劉士璉賈志字翼明三原人萬歴丙子舉人少事繼母至

孝天啓中擢司刑權璫專恣士璉獨不附崇禎八年任達

州兵備流賊㓂成都士璉總理八門設法扼守危城以全

晉本省方伯三原志曰俊字虞臣士璉子崇禎戊辰進士

擢諫垣疏通水利捐金修渠數邑獲利累官宻雲總督

魏良槐冠縣去思碑記三原人萬歴庚子舉人初授冠縣

令兼攝邱邑篆先是銀馬俵解必僉泒富戸有一役未終

而家産巳破者良槐至官買官解民無包賠之累巳未歲

大䘲煑粥救濟値兵興邑應出牛兵餉銀良槐軫念饑荒

不堪重困捐助以免加派民肖像祀之河中頌言錄蒲州

知州減賦備荒卓有善政平度州集遷知平度州州舊有

仲哥莊集因年荒逃竄集無人烟良槐招撫流離人皆復

業時有麥兩岐穀𩀱穗之徵

胡茂賈志字淡明耀州人萬歴癸卯舉人爲漢中敎諭値

歲饑請尹賑恤尹弗許茂自岀衣物率士庻以賑全活無

算以是忤尹罷歸

賈師逵通志臨潼人王永福醴泉人萬歴癸卯同舉于鄉

師逵爲平原令勤敏剛斷陞知趙州益乃心民瘼興利除

𡚁遷官趙人詣闕請留乃復守趙晉郞署陞滇南叅政平

吐蕃有功永福爲黎城令極意撫循不事操切及歸黎人

肖像祀之

李釆咸寧志字質軒咸寧人萬歴丁未進士初知嘉定不

私羡金㝷督餉大同兵備冀北滇南修理戎政董勸農功

俱有成績進江南布政抑權璫肅僚吏風裁卓然

武文達涇陽志字衷懿涇陽人萬歴中進士授鄆城令勸

課耕織聼訟先岀溫語而徐以一言折之民胥悅服歴陞

寧前道

趙于逹通志字汝儀盩厔人萬歴中進士授行人擢御史

廵按直隸督漕運時鄒滕盗起運道梗塞于達日夜竭蹷

廢寢食者五十餘日漕事甫竣以勞瘁卒

秦鄰晉渭南志字汝睦渭南人萬歴中進士授刑部主事

多所平反岀守順德慈惠廉明以才調眞定陞四川副使

終養歸

楊國柱涇陽志字叔堅涇陽人萬歴癸丑進士授泰興令

泰興田多濱江坍漲無定漲入豪右坍累貧民國柱以千

畝爲一區使不得混淆徭賦以平歴官兵備河東時賊犯

隰州國柱整旅誓師擒巨賊混天龍等斬首千餘級賊乃

遁歸里日　槖蕭然

楊楠涇陽志涇陽人字毓秀萬歴乙卯舉人授寧鄉令時

旱荒又流㓂猖獗徵檄無虛日楠處置得宜轉輸不匱以

勞疾卒官弟梧字鳳閣萬歴壬子舉人任靑州府同知與

兄友㳟甚篤

㓂愼賈志同官人萬歴丙辰進士授刑部主事調工部岀

守蘇州値大水歲饑立法全活復捐俸以足漕糧開濱海

淤地請減賦額蘇人頼之陞昌平副使轉山西勦剪毛賊

斬獲四百餘級調朔州告歸徐汧書㓂守去思碑後逆璫

矯旨逮周忠介於吳吳民知撫臣某以蓄怨中忠介欲甘

心焉某蹙甚挾郡伯㓂公爲解民見公呼曰公能治吳人

不能活周吏部耶比民殱緹帥公好言勸諭撫臣乘間幸

脱旣免後心惎公得民益逞其毒日夜刺公短公廉明無

間不能有所加

馬逢樂三原志字叔遇三原人萬歴中舉人爲天雄判遷

莒州守値大饑捐俸賑之全活無算終遼州知州

左史湯文正公集字子箴耀州人以明經除光州訓導署

遂平固始皆有異政遷知扶溝吏舞文作奸史擇小吏謹

愿者補吏延他邑老獄吏敎習律令踰月漸次通曉手定

爰書吏俯首繕寫莫敢仰視民多鬪殺史講習鄉約用古

敎化法兩匝月獄訟衰止縣故多盗史設法購斬盗無留

跡縣西北地庳下水潦所聚河溢則助河爲患史疏决壅

積家各占業縣北境接鄢陵尉氏地勢尤下三縣民互相

穿穴史躬自相度總計三縣病利作均水約刻石水畔三

縣共守之楚兵過中州所部畏其優檄史駐襄城鎭之史

遣人入楚籍記其將領部曲某兵前趨某兵後拒車馬芻

牧各有成數乃按籍定約僦次舍庀餱糧峙器用兵所至

如歸居人安堵市不攺肆視事浹月以勞卒喪西歸民庻

號慟

馬逢臯三原志字千里三原人萬歴癸丑進士岀知襄陵

除富民供具之苦驛逓養馬之累擢御史抗疏請正綱紀

指斥梴擊紅丸遂及墨勅票提等事朝端以肅又力救楊

漣以明移宮之案劾御史劉廷元三不忠表提牢王之寀

發覺之功轉山東叅議詔還授御史有爲魏璫起祠眞定

者逢臯束㑹稿不行疏劾諸党逆者中察典降山西都事

後授南吏部考功主事

曹代之咸寧志字若參咸寧人領萬歴乙卯鄉薦初任貴

州安順司李持法平允吏民畏服時黔㓂歸附代之治城

修學還定安集哀鴻漸至歴陞工科都給事中風岸峭厲

抗直敢言巳卯督理秦省餉務庚辰竒荒斗米二千錢力

請減賦鄉人德之

左佩玹賈志字左𣾰耀州人萬歴乙卯舉人授沙河令考

選御史疏蠲積逋以假休息速爵賞以勸軍功寛降罰以

鼓士氣軫念沙河邢臺二邑疲病特疏條陳又上馬政屯

田諸疏以不合當事謫應天知事㝷擢戸部郎司漕運岀

守濟南歲㐫盗起攻東明圍泰安列十三營勢甚猖獗玹

討平之甲申京師䧟玹入關避地賊欲用其子重光不從

遂死之玹爲思痛詩以見志

劉𢡟臨潼志字養衷臨潼人萬歴巳未進士仕項城陵寧

新安令擢給事中諫止內操薦馮㳟定當柄用劾逆璫魏

忠賢力救楊左諸君子中外咋舌𢡟恬然不顧坐削籍崇

禎初韓城閆可陞爲給諫奏曰逆璫魏忠賢天下皆建生

祠惟臣鄉陜西無祠豈非馮從吾亷恥之敎乎其薦從吾

之劉𢡟宜加優擢疏入詔𢡟復原官召對平臺稱旨攺兵

垣主驛逓時驛務費繁𢡟剴切言之上方擬大用㝷病卒

仇養䝉賈志富平人萬歴間遇荒負米養親與妻趙氏共

厭糟糠母病痢躬侍湯藥衣不解帶父病足癰輙吮膿血

親殁負土築墳廬墓六年葷酒不茹年八十詣親墓洒泣

若孺子然崇禎三年旌表子桂芳字月賓事母至孝母病

籲天求代病革或云嘗糞可知安危遂嘗之以吿醫者知

不可救一痛幾絕旣殮乃於母臥處䑛其涕唾痰涎而哭

之任洧川令見人有哭母者益傷其母之不逮養也父子

俱以孝稱

袁光閈渭南志字德徵渭南諸生素以亷孝聞萬歴間大

饑邑令憐其貧予之粟不受強之卽呼鄰里極貧者盡賙

之無何遭母喪悲號過慟卒於柩側

蕭陞賈志咸寧人拾金二鎰仍還之祖母與母殁苫次三

年𦵏又廬墓三年墓栢生花

張橘賈志字懷陸富平人天啓辛酉舉人任東阿知縣時

邑多萑苻橘單騎諭以利害渠魁正法餘悉解散陞昌平

守開荒修學遷本州兵憲庚辰竒荒賑米二千餘石人頼

以生轉冀州少叅

許國翰涇陽志涇陽人天啓壬戌進士爲儀封令開支河

以洩水又捐俸置義倉以備賑歴陞岳州道練水兵焚賊

船洞庭積㓂一淸攺兖州道用武剛車鴛鴦陣屢脞賊鋒

兖東人心始固終山西臬司

都景運涇陽志字永泰涇陽人天啓間恩貢授興濟令邑

多荒屯景運設法招墾調靑縣修城禦㓂築堤通漕陞河

間同知條陳截漕糧查海船淸委收積招買諸事悉中利

𡚁卒于官

劉含輝耀州志字四勿耀州人崇禎戊辰進士任恩縣令

潔巳愛民急公敬事陞高唐知州恩民赴闕保留又三年

擢吏部主事孤立獨行不付中官十年不調卒

王健涇陽志字大龍三原人崇禎間中進士風格峻整動

由禮節授聊城令強幹淸愼請攺遼糧練餉立折馬之法

以甦俵馬民咸稱便

張炳璿涇陽志字儀照涇陽人父鑑太原同知督餉偏頭

關勤能有聲炳璿以貢生崇禎時授滿城令綏輯撫循邑

稱大治以淸直不合於時歸里閉戸著書文多傳世

郭𪔂籓涇陽志涇陽人字翰字沔縣敎諭時㓂薄沔令恇

懼𪔂藩以城守爲巳任勵義勇親冒矢石賊被創去攻西

鄉上使署鳳縣招撫流移殱捕盗賊克稱其職

辛炳翰昌樂縣志渭南人崇禎中由選貢知昌樂縣有禦

㓂全城功渭南志陞眞定同知駐宣府司餉務裁汰餉額

後併司理于餉𠫊全活誣罔甚夥擢南陽守値兵燹後空

城茂草流亡難復炳翰開荒田招戸口盡心撫恤轉副使

攝篆藩司廉聲藉甚卒後西還數百里哭聲不絕

周傳誦賈志字淑遠西安左衞人萬歴巳丑進士官湖廣

左布政稅璫陳奉肆虐民不堪命楚撫劾之反被詔下獄

傳誦署撫力抗其鋒後奉竟解職楚民肖像祀焉

米輔臨潼志字良佐臨潼人由太學生判隰州督理糧餉

纎毫不染敎民興水利歲收稻萬餘斛又有溫湯者州及

屬縣分耕其地州民頑梗抗賦聞催科者輙持兵相向輔

至諭以大義自是輸將恐後及歸吏民遮留載道

史載民渭南志渭南人初任昌平委吏先是爲吏者率以

虧折逮捕去載民約巳勅法報竣後粟豆羡至千三百有

竒後任羅山九里關廵檢有豪強恃山險窩盗載民設計

擒獲羅令某素怨邑中富人誣以通盗當道檄載民訊其

事被誣家持金爲餽載民卽唾叱擲岀鞫訊虛公誣者得

釋有潘某者私人妻而夫被殺獄經年不决復下載民潘

以金杯白金綺縠托𨽻役爲壽載民笞𨽻幾斃潘洎婦咸

正法

劉序通志長安人正德朝吏部主事

雷亮通志洪武時湖廣僉事又王崧撫州知府又李森永

樂時淶水知縣又燕壽成化時溧水知縣又种雲龍正德

時南宮知縣又朱昂嘉靖時解州知州又李蘇兩淮運使

又姚登隆慶時永寧知縣郭然沁州知州又王道純萬歴

朝四川副使俱咸寧人

員鼐通志咸陽人成化朝隰州知州

劉昇通志興平人永樂時襄城知縣

裴榮通志洪武時沂州知州又馬煥鄭州知州曁子馴主

事又呂鍾景泰時祁縣縣丞俱高陵人

趙勉通志永樂時高唐州判又勉孫元輝縣知縣又胡嘉

謀嘉靖時戸部侍郞又王之弼蘇州兵備又韓廷學渾源

知州又劉三才萬歴朝僉事又王從諫信陽知州俱涇陽

人

焦元通志正統時鄢陵知縣又來賀萬歴朝莒州知州秦

一鵬布政使昝雲鶴叅政張善治南康知府又王家佐崇

禎朝交河知縣俱三原人

朝期維通志萬歴朝新鄭知縣張宏襟主事俱鄠縣人

焦思剛通志成化朝開封通判又王仁正德朝順慶通判

任澄淸萬歴朝知州俱盩厔人

南漢通志成化朝蘇州通判又張經世萬歴朝戸部尚書

俱渭南人

劉春通志天順朝冠縣知縣又曹汝葵嘉靖朝䝉陰知縣

俱富平人

韓朝江通志醴泉人嘉靖朝山西按察使

任福通志成化朝高唐知州又左佩琰崇禎朝知縣俱耀

州人

朱國棟通志字元培富平人天啓壬戌進士歴仕江南蕪

湖休寧山陽安東諸大邑俱有政績及考選戸垣陳奏利

𡚁劾地方大吏凡十四疏皆報可旋攝侍郞事冊對趙邸

𨚫其餽遺以僉都御史岀撫山永修武備興屯牧儲蓄充

牣晉兵侍壬午岀鎭昌平威望益著武弁之貪懦者皆自

解去中貴申之秀亦疏辭時兵苦缺餉國棟抗疏請餉士

卒感泣以病吿歸

鄒相通志咸寧人正德時郞中

蕭𪔂通志高陵人洪武時給事中

張汝棟通志涇陽人嘉靖時給事中

霍榮通志盩厔人永樂時工科給事中

徐芳通志醴泉人洪武時給事中又李琰張厚俱天順時

御史

梁體坤臨潼志字寧宇臨潼人增廣生崇禎五年流賊縱

掠其地令牽馬坤大罵曰我朝廷士子豈爲賊驅使耶賊

舉刄斷其四肢死

張景耀盩厔志字振兮盩厔廩生時流氛四煽景耀以禦

㓂保鄉閭自任知縣田時暢令主義兵訓練嚴肅崇禎七

年七月賊鑽天鷂等循山而至景耀遏之西境乘勝追至

謝家灘㑹天大雨衆潰爲賊所獲支解之又同邑諸生雷

一聲里民翟羽翺與叔翟三皆率鄉兵禦賊衆潰而死

王祚丕涇陽志字念兹涇陽人崇禎甲戌流冦入境祚丕

奮率鄉勇戰於王六十橋手刅數賊爲流矢所中而殁

張國禎賈志字藎翼臨潼人從兄給諫國祥講實踐之學

一夕賊數十刼其父國禎卽持梃赴之免父於厄崇禎乙

亥流賊薄城率族人避去夜深雨雪曰不可獨全吾家于

是率僕人遍至隣家令亟起避難黎明賊𦊅至率衆禦之

手刅數賊相持至未力疲被執不屈遂遇害

杜必殿鶴雪堂集字賓皇世居咸陽北杜鎭崇禎乙亥賊

薄邑必殿倡義堅守援兵不至城遂䧟被執賊有渠魁竒

其貎露刅逼降必殿不屈指賊罵曰若獨非朝廷赤子何

竟反耶賊怒甚遂遇害

苟好善賈志字若誠醴泉人天啓乙丑進士歴長治蘭陽

令有惠政擢御史建言忤旨出知濟南府戊寅大兵南下

好善分守北城城䧟死之贈太僕寺卿子鶴齡字子和聞

父死徒跣走數千里遍覓遺骸岀於壕下始扶櫬歸葬時

兵火倉皇㓜弟延齡壽齡俱相失鶴齡間關求訪復得完

聚葢孝友兼至云

武大烈續表忠記臨潼舉人強敏有幹濟時令永寧冦掠

境上數𨚫之至是獄囚勾賊來攻城守都司宵遁大烈固

守三日賊夜半登城執大烈自成以同鄉故欲活之大烈

不屈索印又不予乃燔灼以死

杜邦舉續表忠記富平人任鄢陵典史崇禎十四年十二

月城破被執自成知其素得民心欲降之大罵曰朝廷臣

子豈爲賊用自成怒抉其舌邦舉噀血噴之遂遇害

馬飈湖廣通志字電如陜西同官貢士崇禎十五年任沔

陽州同知賊䧟承天督兵堵賊賊繞出飈背飈馳介馬疾

呼所向披靡賊至愈衆下馬奮呼家丁數人背城與賊戰

猶射殺數十賊矢盡力竭被執不屈賊怒用勁梃通中而

死藁𦵏城東二十一載子來沔啓殯易棺顔色如生

孫璜三原志字用謙三原人由歲薦任鹽山敎諭癸未鹽

山城將䧟左右促璜曰臨難苟免何以爲臣巳而城破璜

自縊

趙希魁渭南志渭南人由武進士官叅將從孫傳庭戰殁

於河南

焦源淸續表忠記號湛一由進士歴官至宣府廵撫年七

十始舉一子賊入西安勒源淸往見不屈自經弟源溥號

涵一以進士由知縣入爲御史歴撫大同未一年罷歸癸

未冬闖賊入西安召縉紳受僞職源溥爲賊黨所執見自

成授以總督銜源溥罵曰爾爲賊乃欲汚我自成閉諸空

室罵益烈鬚髯皆上指眥皆裂賊稍近舉手擊之賊㧞其

舌支解之同死者渭南吏部尚書南企仲號弦蒲進士起

家年八十三矣罵賊不屈曰老臣何惜此餘年報國不食

死子進士禮部郞居業不屈死從子居益由進士歴官至

福建廵撫海外有紅毛夷者俗殷富國名賀蘭自昔不通

中土奸民潘秀賈大泥引其人據彭湖求市遂入犯內地

濱海大擾居益履任設方畧討平之天啓五年遷督河道

晉工部侍郞時逆奄竊柄奄黨迎合逆意劾居益依傍門

戸削籍去福建士民詣闕留之不聼乃立祠以祀𥪡碑於

彭湖平遠諸山紀其績焉崇禎元年起督倉塲時陜西四

鎭缺餉至三十餘月貧卒蠭起爲盗居益爲鄉土憂疏請

以陜賦當輸關門者留三十萬紓其急報可代張鳳翔爲

工部尚書以疏救曹郞帝怒其狥私再削籍後叙守城功

乃復冠帶城破自成誘降不屈罵賊被炮烙而死

鄭君愛渭南志字錫吾渭南人選貢授鄖陽府推官以憂

歸復補衡州府皆有聲事父極孝値李自成䧟渭南堅持

太節不應偽命不食死

王佩珂臨潼志臨潼人事親色養備至司鐸商邱歸里後

値李賊肆橫預戒子孫潔身蹈義勿致玷汚癸未冬賊入

關中堅臥不起水米不入口旬餘而卒其子及孫賊廹脅

以僞官皆遵訓守義不爲賊屈

白昭遠臨潼志字允哲臨潼監生崇禎癸未闖賊圍堡堡

破昭遠大呼城頭曰城破矣節義爲重婦人各宜入井一

時婦女死節者甚衆賊怒殺之

陶爾徳咸寧志字太初咸寧人進士仕至川北道告歸李

賊攻長安爾德分守東城賊至被刅死

崔爾達咸寧志字汝明西安右衛指揮擢秦州守備秦藩

稔其賢疏留之癸未逆闖圍會城爾達擐甲侍衛昕夕不

懈城䧟衛士皆竄爾達獨以短兵接戰賊衆大集爾達奮

呼殺賊手刅數人賊怒環攻之遂死五日得尸顏色如生

李光信賈志咸寧學生崇禎癸未賊圍城光信晝夜守禦

城巳䧟猶持斧與賊戰賊怒刅之死又諸生王召俊投井

死

朱誼眔學古堂集秦藩宗室字明遠丙子鄉薦聞變投井

死秦府舍人不知姓名王被執舍人牽賊而罵遂死亦袁

憲一流也

徐應魁賈志秦藩右䕶衛旗官王愛其才敏每奏事京師

取辦江南皆特任之應魁忠摯自矢癸未城䧟應魁從王

嗣及王嗣爲賊所刼應魁絕粒七日死

祝萬齡學古堂集長安人少受學于馮㳟定歴官至副使

賊陷省㑹萬齡衣冠入關中書院拜先師畢自縊於側御

史霍達聞於朝䝉詔褒異

竇光儀賈志長安貢生任懐慶府通判崇禎末歸里闖逆

䧟㑹城光儀衣冠東向拜遂赴井死又徐方敬者萬歴時

舉於鄉授儀封知縣旣歸里値㑹城破正衣冠赴井死

孫孕芳學古堂集字嗣香咸寧人與兄孕泰讀書慈恩以

節義爲巳任壬午孕芳舉於鄉孕泰拔貢士賊入城孕芳

自經孕泰㝷父不見亦投井死

周培忠賈志咸寧人興平貢生任隰州知州謝政歸㑹李

賊䧟西安一門盡節者數十人又咸寧朱恩同弟斗環姪

浯俱義不從賊投井死

邱從周續表忠記都司吏也長不滿三尺強直敢言西安

䧟從周乘醉至自成前㦸手罵曰若一貧賤細民今妄踞

王府僣僞號逆天背理所爲如此吾見汝屍之萬叚也自

成立砍殺之

李喬崑賈志字孕厚高陵人天啓乙丑進士筮仕洪洞洪

洞多喬崑之遠祖有持家譜干以私者謝郤之擢守眞定

中官欲加以屬禮杜門不屈人稱其節闖㓂據關汚以僞

司馬拒弗受望闕拜以死

王徵續表忠記號葵心涇陽人由進士除廣平推官白蓮

獄起株連者數千人徵咸理岀之濬淸河水閘漑田至千

頃母憂去補任揚州三王之國䕶從者多所誅求徵白王

禁戢民以無擾天啓中𡽪州富民吳養春與弟養澤爭產

弟赴東厰首其兄佔黃山獲利無數閹提養春拷問又遣

主事呂好問追贓變產激變𡽪民事連巨室數百人下徵

按問徵據法争之全活甚衆各省建祠媚忠賢揚州祠成

大吏咸往徵不赴父憂服闋陞僉事歸里後流㓂大起徵

創爲連弩活橋自行車自飛礟以資捍禦癸未闖賊入關

羅致縉紳徵先期自題墓石又書全忠全孝四字授其子

永春曰吾且死死豈爲名欲汝識我心耳賊果遣使趣徵

往見引佩刀自誓乃繫永春去徵絕粒七日而卒里人謚

曰端節徵素爲德於鄉當永春被繋時鄉人不避賊鋒請

以身代者數百人賊舍之永春得不死

牛象爚賈志字汝華涇陽諸生賊至其家爚踞樓不下賊

焚樓爚蹈火死又涇陽民趙九筵家居堡中賊至衆皆懼

九筵鼓勇扞禦賊登陴九筵拒之中矢死

常道立賈志字修之三原人萬歴間進士仕至河南中丞

政績著聞歸里値李賊入秦不屈北望神京稽首哀呼不

食而死

喬巍賈志字維嶽三原人幼從馮少墟溫無知遊踐履篤

實居繼母喪哀毁骨立登萬歴乙未進士授司農郞司餉

山海關陞叅政出廵川南時奢安二㓂叛巍削平之以事

左遷僉事後論平奢功陞副使尋擢山西叅政分守冀寧

道便道過里値逆闖䧟省徴索不少屈與表弟王伯達僕

人王崇德同日被戮時並稱之

袁飬和賈志字祥人盩厔人萬歴戊子舉人爲屛山令火

焚獄獄中囚避於外火熄囚復歸獄人竒之擢刑曹持平

不阿出守南安防澗賊修水城擢滇南憲副有疾歸里癸

未逆㓂自成力徵之時年八十二不屈絕粒死

竇汝器賈志字擢五富平人㓜頴悟長尚節義以鄉薦授

城固司訓崇禎癸未冬李闖入關諸郡風靡汝器說邑令

增陴濬隍簡練丁壯戮力拒守及欃槍雲集衆皆潰散汝

器度勢危歸整冠帶望闕拜畢坐明倫堂以待㓂入賊殺

縣令并執汝器汝器大罵不屈遂遇害于泮池側

王淑景賈志耀州人中丞國長子廕知府性頴敏與三水

文翔鳳齊名値闖逆䧟關中僞守欲用之不屈與子生員

肇祚同遇害

左士元賈志耀州監生御史永圖子闖賊破州拘士元至

省勒銀助餉士元曰我乃淸白吏子孫安有此卽有肯齎

賊乎賊見其年少有才欲脅降之士元不屈遂遇害

宋師襄賈志耀州人萬歴丙辰進士仕至順天府尹家居

闖賊入關師襄不屈被虜而東孫金台邑諸生知師襄必

不免伏劍尾行至聞喜師襄盡節金台亦從死

李昌齡賈志字仁徵咸寧人天啓辛酉舉人爲河南靈寳

學諭月課諸生以忠孝大義至流冦侵城聚諸生于明倫

堂曰平日所講安在誰無父母誰無妻子誰不履王土而

可偷生乎毎一生令監百姓十人倡義堅守賊退陞山西

猗氏知縣令各村社立鄉約以敦風化親詣四鄉力田者

賞荒蕪者責時旱災頻仍兼以黃鼠害稼地多菅草蕪地

萬頃竭誠祈禱霖雨時降令搆訟有罪者罰捕黃鼠或鋤

菅草不半載悉爲良田流㓂煽突軍需不繼當道有議加

糧者昌齡爲民請命繪圖告減文移十數反始獲免㝷以

失當道意謫河南布政司檢校未幾遷知沈邱就道㑹永

城劉超判鳳陽督師檄取監軍卽親赴軍前冐矢石獲叛

告㨗而監軍之日賊潰沈邱當道卸罪誣下刑部獄數月

神京䧟逆闖釋獄內諸縉紳令就選昌齡堅臥不食其子

泣勸之曰余爲國家罪人誼當死余不爲國家罪人尤當

死予志决矣越五日而卒

石嶐學古堂集字長卿三原人少好騎射尤善古文詞癸

未聨㨗憤時政擬上書爲權貴所遏賊入秦曲沃李建泰

督師公慨然請纓願復三邊自黃甫川渡河聨絡榆中靈

夏曲沃不能從遂憤欝成疾避地江南甲申五月聞北都

䧟痛哭數日不食死湖口友人劉湘客經紀其喪

張耀賈志字融我三原人萬歴癸卯舉人嘗從學于溫㳟

毅篤志力行事親至孝仕至貴州布政使値流㓂張獻忠

檄至耀率僚屬登陴拒守誓同一死城破耀率僕役猶格

殺數賊遂被執耀罵曰狂賊不知天命逞目前耳我天朝

臣子豈從賊乎今日惟一死耳賊怒遂縛耀磔殺之眷屬

十三口同時被害

王緫衡賈志字振乾咸寧人由廕生仕熹宗朝不附魏璫

因失朝儀例止罰俸竟以革處西歸奉親備極色養璫敗

𡨚白以親老弗仕及闖賊入秦授以官不受賊怒加刑掠

體無完膚賊以爲死置之踰日復甦避居終南山

　按明代殉節之士甚衆通志中有略其事蹟而歲月未

　詳者如西安費邑宰以寧羗州叅將戰死鄠縣諸生靳

　之翰以罵賊死鄠縣吳大猷仝調鼎張竒英王福劉學

　鑑王良忠劉愼俱以殺賊死涇陽貢生趙友梧以守堡

　䧟賊死其姓氏亦未可没也附載于此

任紹曾涇陽人天啓間歲饑輸粟於官躬爲賑給吏不得

侵素輕財人有稱貸不能償者常焚其劵以是義聲益著

武謨賈志盩厔人父䧟於賊以身代死崇禎間旌表又王

者輔興安庠生賊尅城執其父代父死焉

田而腴陳禎年撰墓志字沃千美原人以孝子稱田氏閥

閱雄一邑自孝子父御宿先生始崇禎癸未逆成僣號脅

諸紳強受之官稍抗卽械繋以輸餉爲名動累千萬御宿

先生不欲屈見賊檄下孝子請代繋先生預决其不免數

諭意孝子孝子曰父不逃則䧟父父子並逃則䧟宗族父

子俱往俱死無益也卒行逮長安獄擊掠備至賊東行挾

孝子去遇害於平陽妻徐氏㐫訃至哀毁踰禮棺歛皆自

簡眎七日絕粒死又宋儒周賈志臨潼庠生父應鰲官僉

事李自成勒令輸餉儒周毅然以身代至平陽引頸受刅

　按明季孝義甚多其事蹟略具世次難稽者略仿史例

　統叙于後孝行則有三原張輔堯廬墓則有長安楊時

　敷咸陽王汝成臨潼黃仲德藍田張繼志王之賈陳飬

　心涇陽駱森三原張獻科盩厔王冕渭南趙是式富平

　孟國詔醴泉王天秩張璉西安衛張軫同官習顯何源

　馮光升習四科割股則有咸寧劉溥吳光先李維新郭

　良才李一道彭允中線補章馬宰三原梁希贄梁應臺

　富平張道治張然唐舜相王尚賢竇良棟滅性則有咸

　陽張延祚盩厓楊起潜辛守仁渭南薛紹慶姜鄰仲讓

　產則有長安李茂實渭南盧崇雅李若泰富平李廷實

　發粟賑饑則有咸寧王表曹㳟蒲福趙佩陳福高陵樊

　宗玉涇陽任紹曾張敏曹儼曹恪三原劉祿王淸楊聰

　渭南姜文㳟陳顯藺政王祥田雲楊茂春富平王肅周

　肅魏廣耀州喬政喬仲節同官何仕能王者爲甯希㳟

　孟友諒孫霖陳邦彦代輸逋賦則有咸陽許榮三原侯

　達先拾金不昧則有涇陽巢帝閣渭南張騰蛟

